
Nunatsinni inuussutissanik nioqqutissiornermik inuussutissarsiortunut tunngasuni, tassani 

ingammik inuussutissanik avammut niuerutigineqartuni pissutsinut tunngasuni,  

ilinniartitaanikkut neqeroorutinik amerlanerusunik ineriartortitsinissaq pillugu 

Naalakkersuisut UKA 17-mut nassuiaasiornissamik peqquneqarnissaannik Inatsisartuni 

aalajangiiffigisassatut siunnersuut.    

(Inatsisartunut ilaasortaq Sara Olsvig, Inuit Ataqatigiit) 

 

Siumumiit nunatta pissarititaat sapinngisamik tamakkiisumik atorluarnissaat anguniagaraarput 

soorluttaaq inuussutissarsiornikkut ilinniartitaanerit naleqqusarneqartuaanikkut ineriartorfiunissaat 

illersugarigipput. 

 

Inuussutissalerinermik ilinniarfiusoq INUILI ukiut 27-it matuma siorna pilersinneqarpoq 

taamaasilluni nunatsinni inuussutissalerinermi ilinniartoqarneq atortinneqalerluni, tamatuma 

saniatigut suliffeqarfiit inuussutissalerisut, ullutsinni malinnaasut, kissaataat tusaallugit 

pikkorissaanernittaaq ingerlatsisoqartalerluni. 

 

Ukiorpassuanngulersuni Food Festival ingerlanneqartarpoq, tamannalu nunatta sinneranut 

siammaraluttuinnartoq takuneqarsinnaavoq. Food Festival aqqutigalugu nunatta pissarititai 

nutaaliaasumik suliareqqillugit ineriartorfiusumik nerisassioriaatit saqqummersinneqartarput, 

taamaasilluni innuttaasut peqataallutik nerisassasioriaatsinik inuussutissalerinermik ilinniarsimasut 

peqatigalugit ineriartorfissanik nassaarsiorsinnaasarlutik. 

 

Ilinniartitaanikkut ineriartortitsinissaq Inuili peqatigalugu suliarineqartariaqartoq qularutissaangilaq 

soorluttaaq qularutissaangitsoq INUILI Inuussutissarsiuteqartut peqatigalugit oqaluuserereertaraat 

ilinniartitaanikkut suatigut pitsanngorsaasoqarsinnaanersoq, uanilu avammut nioqqutissiorneq 

pillugu immikkut sammineqarnissaanik ujartuineq ilalernartipparput. 

 

Allisaasoqassappat annertusaasoqassappat pisariaqarpoq inissatigut sulisussatigullu 

aningaasaliinernik nassataqartariaqassasoq minnerunngitsumik pingaarnersiuinikkut suut 

salliutillugit ingerlanneqartariaqartut isummerfigineqartariaqassallutik. 

 

Naalakkersuisoqatigiit anguniagaannut siunnersuut naapertuuppoq, ima allassimasoqarmat: 

"Nunatta inuussutissarsiutitigut avammut nittarsaanneqarnera avammullu tuniniaanerup 

annertusarnissaa aqqutissiukkumallugu Kalaallit Nunatta Avammut Tuniniaanermut 

Siunnersuisoqatigiivinik pilersitsinissaq Naalakkersuisooqatigiit isumaqatigiissutigaat" 

 



 

 

Avammut tuniniaanissamut suliniuteqarnissamut alloriarfissat pingaaruteqarnerit ilagaat aalisakkat 

suliareqqaarnagit nunanut allanut annissuunneqarmata.  Siumumiit pingaartipparput sapinngisamik 

nunatsinni suliareqqaarlugit nalitunerulersillugit sivisuumillu atasinnaasunngorlugit 

nioqqutissiulersinnaanissaq anguniartuarneqassasoq tamannali immikkut oqaluuserisallugu 

pisariaqarpoq uani oqaluuserisami ilinniartitaanikkut periarfissanik amerlisaanissaq pineqarmat. 

 

Matumuuna naqissusissavarput anguniakkat qulaanni pineqartut takutitsiviummata annertusaanerit 

ataqatigiissakkamik pilersaarusiorlugit ingerlanneqartariaqartut taamaattumik mianerisariaqartut 

arlaqarmata ataqatigiissaarisoqarluarluni ingerlatsinissaq pisariaqarluinnarpoq. 

 

Ilinniartitaaneq nunatsinnut pisariaqartitanut naapertuuttunik ilusilersorneqarnissaanut 

nassuiaasiornissamik ujartuineq taamaasillugu paaseqatigiinissaq siunertaralugu Kultureqarnermut 

Atuartitaanermullu ataatsimiititaliamut ingerlateqqinneqarnissaat inassutigaarput. 

  

 

Suka K.Frederiksen 

Siumut 


